
			Bideobanpiroek erasoa jo dute berriro! Gehiegikeriak ez dira beti onak, batik bat bideo-jokoekin loturik badaude. Inork ez daki hori Jokin Ezkurrak baino hobeto. Jokin irabaztearekin obsesionaturik dago, eta bideobanpiroen hurrengo biktima bilakatu da. Bideobanpiroek energia eta denbora xurgatzen dizkiote, eta aurpegi zurbil eta begirada galduko zonbi zaputz bilakatu dute.

			Utziko al die Jokinek bideobanpiroei beren bizitzaren jabe bilakatzen? Benetan garrantzitsuak diren gauzak, hala nola eskola, familia eta lagunak, ahaztuko ditu ala bere burua izaki beldurgarri horiengandik babesteko modua aurkituko du?

			Lan hau erreproduzitu, banatu, jendarteratu nahiz eraldatzeko, ezinbestekoa da haren titularren baimena izatea, Legean aurreikusten diren salbuespenetan izan ezik. Lanaren zatiren bat fotokopiatu edo eskaneatu behar izanez gero, jo ezazu EDITORIAL HARIADNAra.

			Zerbait neurririk gabe kontsumitzeak edo zerbait gehiegi egiteak kalte egiten digu. Bestela, galdetu Jokin Ezkurrari.

			Zer gertatzen da txokolatea neurririk gabe jaten baduzu? Bada, tripako mina izango duzula. Eta eguzkitan gehiegi egoten bazara? Bada, erre egingo zarela, jakina. Eta zer gertatzen da orduak eta orduak ematen badituzu bideo-jokoetan aritzen, Jokin Ezkurrak bezala? Ikus dezagun!

			Jokinek orduak eta orduak ematen zituen mota guztietako bideo-jokoetan aritzen. Bai! Ongi irakurri duzu. Jokin bideo-joko batean jokatzen hasi zen; gero, beste batean; gero, beste batean, eta, konturatzerako, ezin zion jokatzeari utzi. Eta okerrena: jokatzerik ez zuenean, bideo-jokoetan baino ez zuen pentsatzen. Klasean zegoenean, bideo-jokoetan zuen burua; jaten zuen bitartean, bideo-jokoetan zuen burua. Gauean ere, lo egin beharrean, bideo-jokoetan pentsatzen zuen. Argi zegoen: itsuturik zegoen bideo-jokoekin! Bideo-jokoak Jokinen bizitzaren eta axola zitzaion guztiaren jabe bilakatu ziren. Jokin bideobanpiroen biktima zen!

			Beldurgarria dirudi, ezta? Halaxe da! Benetako banpiroen antzera, bideobanpiroek denbora eta energia xurgatzen dizkiete jokalariei, zurbi-zurbil eta begirada galdurik uzten dituzte, eta etxeko lanak eta lagunak ahantzarazten dizkiete. Haiengandik libratzeko modu bakarra jokatzeari uztea edo jokatze-denbora mugatzeko modu bat aurkitzea da. Egitea baino errazagoa da esatea; hori argi dago.

		

	
		
			[image: ]Baina... Nola hasi zen dena?

			Ziur asko, Jokin Ezkurrari zer gertatu zitzaion jakin nahiko duzu.

			Bada, oraintxe kontatuko dizut.

			Berrieta izeneko herrixkan hasi zen dena. Ez zen edonolako herrixka: denek ezagutzen zuten elkar izenez, baita postaria ere. Haurrak harrapaketan edo ezkutaketan aritzen ziren edo herriko parkean ibiltzen ziren jolasean. Eta Jokinen urtebetetzea iritsi zenean, auzoko haur guztiek jaso zuten Jokinen festara joateko gonbidapena.

			Urtebetetze-festa zoragarria izan zen! Puxikak, jolasak, pastelak, izozkiak eta opari asko egon ziren. Dena den, opari guztiak zabaldu ondoren, azken opari bat agertu zen, modu misteriotsuan agertu ere, etxe atzeko patioan. «Jokinentzat, Bren partez» jartzen zuen oparian. Jokinek ez zuen ezagutzen B letraz hasten zen izenik zuen inor. Hala ere, paketea zabaltzea erabaki zuen. Kutxan, Azken erronka izeneko bideo-joko bat zegoen.

			Ordura arte, Jokini ez zitzaizkion askorik interesatu bideo-jokoak. Etxeko lanek, lagunek eta kirol-jarduerek ez zioten astirik uzten beste ezertan pentsatzeko. Baina jakin-minak gaina hartu zion, eta Jokinek probatzea erabaki zuen. Ez zuen uste bideobanpiroek bizitza aldatuko ziotenik. Eta, bideo-jokoa ordenagailuan sartu eta jokatzen hastearekin batera, dena aldatu zen.

			Denbora kontua baino ez zen izan Jokin katigaturik gelditzea. Erronka amaigabez osaturiko mundu teknologiko baten mende zegoen: mailak gainditzen zituen, azken pantailara iritsi eta irabazi arte. Agintea hartu bezain laster jokatzeko, bere inguruan gertatzen zena ez zitzaion axola izaten; bat-batean, dena desagertu, eta ikusezin bilakatzen zen.

			Pantaila eta pantailaren atzeko mundua besterik ez zuen ikusten. 

			Bideobanpiroak, jakina, oso pozik zeuden. Izan ere, zenbat eta denbora gehiago pasatu Jokinek pantaila baten aurrean eta agintea eskuan, hainbat eta boteretsuagoak bilakatzen ziren eta hainbat eta zailagoa zen haiengandik askatzea. Jokin zonbi bilakatu zen egunean zehar, eta begi lausoko lehiakide porrokatua gainerako denbora guztian. 

			Inor ez zen konturatu zer gertatzen ari zen, harik eta gauza guztiek okerrera egin zuten arte. Lehenbizi, Jokinek etxeko lanak egiteari utzi zion. Horren ondorioz, haren notek behera egin zuten: “bikain” guztiak “gutxiegi” bilakatu ziren. Egoera are gehiago okertu zen Jokinek futbol-taldea utzi zuenean. Erabaki zuen bideo-jokoak garrantzitsuagoak zirela entrenatzea eta lagunekin jokatzea baino. 

			Argi zegoen: Jokin itsuturik zegoen. Hain itsuturik, ezen ez baitzion jokatzeari utzi urtero bezala lagunekin herriko festetara joateko. Horren ondoren, lagunek Jokini hots egiteari utzi zioten. Bakarrik zegoen. Bera eta bideobanpiroak bakarrik! Bideobanpiroek nahi zuten bezalaxe!

			Tamalez, denborak aurrera jarraitu zuen, eta, Jokin konturatu aurretik, hainbat urte pasatu ziren, eta Berrieta guztiz aldatu zen. Haur guztiak heldu bilakatu ziren, eta beste norabait joan ziren bizitzera. Denak Jokin izan ezik. Jokinek aginteari itsatsita jarraitzen zuen. Bideo-jokoen aurrean zahartzen zen bitartean, bere inguruko gauza guztiak, axola zitzaizkion gauza guztiak, desagertu egin ziren.

			Irakasleei, adiskideei, baita familiakoei ere iruditzen zitzaien ez zegoela irtenbiderik. Zituen lagun bakarrak mundu birtualean bizi ziren. Berandu ote zen iragana aldatzeko?

			—Esnatu, Jokin. Esnatzeko ordua da —esan zion amak, masailean musu bat ematearekin batera—. Gaur zure urtebetetzea da! 
Asaldaturik, Jokin jaiki, eta lasterka joan zen ispilura. Agure bat ikusiko zuelakoan zegoen, agintea esku batean eta armiarma-sarez estalirik. Baina ez zen hala izan.

			Amets bat izan zen dena. Salbu zegoen!

			—Zorionak, Jokin —esan zion amak, oparia ematen ziola—. Tira, zabaldu ezazu.

		

	
		
			[image: ]Kointzidentzia bitxi bat

			Jokinek kontu handiz zabaldu zuen oparia. Ezin zuen sinetsi: gauean bere ametsean agertutako bideo-joko bera egin zion amak opari! Jokinek, beldurrez, gela arakatu zuen. Bazekien bideobanpiroak ekiteko zain zeudela. «Oraingoan ez», pentsatu zuen.

			Jokin ama besarkatzeko altxatu zen, eta tenporizadore bat erori zen pakete barrutik.

			—Zertarako da hori?—galdetu zuen Jokinek.

			—Edozein bideo-jokotan aritzen zarenean —azaldu zion amak—, tenporizadorea martxan jarri behar duzu. Denbora amaitu eta tenporizadoreak jotzen duenean, horrek esan nahi du jokatzeari utzi behar diozula. Ados? Horrela, bideobanpiroak kontrolpean edukiko ditugu!

			Jokin aho zabalik gelditu zen. Agian ez zen amets bat izan!

		

	
		
			GURASOENTZAKO GIDA

			Teknologiaz inguraturik gaude, eta, horren ondorioz, gure seme-alabak txiki-txikitatik daude mota bateko eta besteko aparatu elektroniko ugariren eraginpean. Arazoa, dena den, ez da aparatu horiek erabiltzea, baizik eta neurririk gabe erabiltzea.

			Pentsa dezagun zenbat aparatu erabiltzen ditugun egunero: ordenagailuak, tabletak, sakelako telefonoak, bideo-jokoak... Gutxitan pasatzen dugu egun bat horietakoren bat erabili gabe. Lanagatik dela, edo plazeragatik edo entretenimenduagatik dela, teknologiaren mende gaude erabat, gure bizitza erosoagoa eta zertxobait interesgarriagoa izan dadin.

			Liburuan agerian jartzen denez, haurrek ordu gehiegi igarotzen dituztenean beren baitan bildurik bideo-jokoetan jokatzen, ez diete jaramonik egiten bizitzako beste zeregin garrantzitsu batzuei, eta, horren ondorioz, alde batera uzten dute garrantzitsua den guztia.

			Ez da askorik behar pertsona bat (haur edo heldu) bideo-jokoekin itsutzeko. Jokatzen jarraitzera bultzatzen gaituen indarraren barruan, maila jakin bat gainditzeko desira pertsonala dago, eta gure lehia-senak irabaztera bultzatzen gaitu. Jokalari batek maila jakin bat gainditzea lortzen duen bakoitzean, saritua sentitzen da, eta, jakina, berriro jokatzen du, eta, horrela, obsesioaren zikloa elikatzen du.

			Guraso naizen aldetik, ulertzen dut zeinen erraza den teknologia elektronikoaren (hala nola telebistaren eta bideo-jokoen) mende egotea haurrak entreteniturik egon daitezen, gu etxeko eginbeharrak egiten edo atsedentxo bat hartzen saiatzen garen bitartean. Edonola ere, ez gaitezen tranpa horretan eror, oso zaila baita atzera egitea.

			Haurra bideo-jokoetan neurriz kanpo ibiltzen hasten denean sortzen dira kezka handienak. Esate baterako, jarduera fisikorik eza izaten da kezka nagusietako bat. Orduak eta orduak eserita bideo-jokoetan jokatzen egoten diren haurrak apatikoak eta zonbi samarrak bilakatzen dira, eta, horretaz gainera, bizimodu osasungarria izateko beharrezkoa duten jarduera fisikoa egiteari uzten diote. Baliteke teknologiaren munduak gure gizarteko haur-obesitatearen epidemia nolabait bultzatzea. Hori, dena den, alda daiteke, baina geuk eman behar dugu lehen pausoa.

			Askoren beste kezka bat da haurrek zer garrantzi ematen dioten erronketako bakoitza gainditzeari. Horrek eragina du, nahiz eta haurrak ez konturatu, irabazten saiatzeko baliatzen duten denbora kantitatean. Horren ondorioz, lehen garrantzitsutzat jotzen zutena (etxeko lanak, adiskideak eta jarduera fisikoa) ahazten dute, eta ez diote jaramonik egiten.

			Bizitzako beste hainbat gauza bezala, ezinbestekoa da bideo-jokoetan neurriz aritzea. Gehiegikeriak (nahiz eta gure organismorako kaltegarria ez den zerbaitenak izan) ez dira inoiz onak. Hortaz, gure erantzukizuna da gure haurrek bideo-jokoen aurrean zenbat ordu pasatzen dituzten kontrolatzea eta oreka aurkitzen laguntzea. Tenporizadoreak neurritasuna sustatzen du, jokatze-denbora kontrolatzeko aukera ematen baitu, eta, horrela, gehiegikeriak prebenitzen ditu.

			Teknologia beti izango da gure bizitzaren parte. Gure seme-alabei teknologiaren onura ugariez gozatzeko aukera ematen diegu, baina, aldi berean, tentuz onartu behar dugu teknologia.

			Gogoratu, bideobanpiroak beti daude zelatan, hurrengo biktimaren zain. Egon erne!

